
Ezintasuna ageri-agerian 

eskolak euskaldundu. Gaur egungo eskolak ez duela euskalduntzen agerian uzteko, herriz herri erakusketa eramango dute kanpainaren sustatzaileek datozen asteetan 

iñigo bilbao - BILBO 

Datozen hemezortzi urteetan Arabako, Bizkaiko eta Gipuzkoako eskoletatik irtengo diren hiru ikasleetatik bik ez dute euskaraz hitz egiteko beste jakingo. Horixe da Eskolak euskaldundu kanpainaren sustatzaileek prestatu duten erakusketaren mezuetako bat. Erakusketa Gernikan (Bizkaia) eta Zarautzen (Gipuzkoan) da atzoz geroztik; herriz herri eramango dute datozen asteetan, eta otsailaren bigarren hamabostaldian bukatuko da, Arrasaten (Gipuzkoa) eta Iruñean. 

Mezu zehatza zabaldu nahi dute ekimenaren sustatzaileek: Euskal Herriko hezkuntza egiturek ez dutela bermatzen belaunaldi berrien euskalduntzea. Gernikan atzo urriko azken asteleheneko azoka egiten zutela aprobetxatuz, hiru eskola eredu ezagutu dituzten gernikarrak batu zituzten.Bertan ziren frankismoaren garaiko eskolak ezagutu zituztenak, batetik; aro horren amaieran sortutako ikastoletan ikasle ibilitakoak, bestetik; eta euskal eskola publikoan ikasi dutenak, azkenik, taldea osatzeko.Igor Arroyo kanpainaren arduradunak xedeak eta edukiak argitu zizkien guztiei. Adierazi zienez, sustatzaileek erakusketa aitzakia izango dute herri bakoitzean irakaskuntza eta euskalgintzako eragileekin batu eta kanpainaren berri emateko. Erakusketa herriz herri joateaz gainera, herri bakoitzean eskoletan, kultur etxeetan eta bestelako lekuetan erakutsiko dute. Idatzita bakarrik ez: hitzaldiak ere antolatuko dituzte kanpainaren mezua hobeto zabaltzeko.Arroyok emandako azalpenen arabera, hamabi argibide taulek osatzen dute, guztira, erakusketa. Hasi, historiari aipamena eginez hasten da: Espainiako agintariek erdal irakaskuntza inposatu zuten garaietako aipuak lehenengo eta behin, eta hor nagusiek ezagutu zuten eraztunaren berri ematen zaie gazteei, «zapalkuntza nola gauzatu zen nabarmentzeko», Arroyok azaldu zienez. 

Historia bera abiapuntu 

Erakusketa bera osatu gabe dago oraindik, baina datorren astetik aurrera Joan Mari Torrealdairen El libro negro del euskera (Euskararen liburu beltza) liburuaren ale bat ipiniko dute argibide taularen aurrean, ikusleek sasoi hartakoak zehatzago jakiteko aukera izan dezaten. 

Gero, euskal eskolen sorreraren berri ematen da. Ikastolak ageri dira, baina baita gerra aurretik 20ko eta 30ko hamarkadetan izan ziren saioak ere. Azken urteetan egindako ahaleginaren erakusgarri dira hor ematen diren datuak: 1964ko ikasturtean 596 ziren euskaraz ikasten zuten neska-mutilak, eta 1981. urtean, berriz, 69.935.Etorkizunari begira ipini aurretik, erakusketak egungo egoeraren berri ematen die ikusleei: «Euskal herritarrok ez daukagu irakaskuntza sistema propiorik, eta gure herrian hiru hezkuntza eredu dira nagusi», esan zien Arroyok gernikarrei.Eremu administratibo bakoitzak bere argibide taula dauka erakusketan, eta EAEko kasuan, gainera, Ereduen porrota izenekoa dago, legeak agintzen duena bigarren mailako ikasketak amaitutakoan ikasle guztiek ofizialak diren hizkuntza biak menperatuko dituztela, alegia ez dela betetzen datuekin erakusten duena: urtero-urtero ia 15.000 gaztek bigarren mailako ikasketak amaitzen dituzte Araban, Bizkaian eta Gipuzkoan euskaraz jakin barik.Eskolak ez duela euskalduntzen nabarmendu ostean, euren proposamenen berri ematen dute kanpainaren sustatzaileek: euskaldundu dezan, kanpaina bultzatu duten taldeen ustez, eskolak izan beharko lukeen abiapuntua; zehaztu beharko lituzkeen helburuak; eta hori egiteko beharko lituzkeen tresnak.Erakusketa astebete egongo da herrietan eta bi hiriburuetan. Gernikakoa Bilbora eramango dute datorren astean, eta Zarauzkoa, berriz, Hernanira. 

